
	NORGGA GIRKU - DEN NORSKE KIRKE

Sámi girkoráđđi

Sáme girkkoráde  

Saemien gærhkoeraerie

Samisk kirkeråd




REFERÁHTTA FÁDDAČOAHKKIMIS GUOVDAGEAINNUS MIESSEMÁNU 10. BEAIVVI 2005 SÁMI GIRKORÁĐI ČOAHKKIMA OKTAVUOĐAS

Sámi girkoráđđi  lágidii rabas čoahkkima ovttasráđiid Guovdageainnu searvegottiin ja Sis-Finnmárkku proavásiin man fáddán lei:

Manin ii bargat katekehttan dahje báhppan – Guovdageainnus ?

Sámi girkoráđi jođiheaddji Oddvar Andersen presenterii ráđi miellahtuid ja bargiid.

Proavás Arild Hellesøy muitalii álggos Sis-Finnmárkku proavássuohkana (SFP) duogáža birra, ja dan sierra ovddasvástádusas vuhtiiváldit sámi girkoeallima. Guovllus leat 5 suohkana,  smávva gilážat ja guhkes gaskkat. Proavássuohkan lea ferten ollu vikáraid  geavahit ja sin dađistaga oahpahit. Dat leat leamaš lassi bargonoađđin girkolaš mielbargiide Livččii várra áigi guorahallat maid proavássuohkan lea olahan dán rádjái, ja mot ain viidáset galggašii dahkat? Proavás jearai maiddái ahte hehtte go sámegielamáhttogáibádus ođđa báhpaid deike ohcamis? Lulde lea muhtin muddui eahpádus vuolgit báhppan Davvi-Norgii, dajai proavás. 

SFP buorit bealit leat: Višuvnnat, mielbargit geain lea bargomokta ja ollu arvilvuohta,  alla gásta- ja konfirmašunslogut, Ipmila sátni ja rohkos.

Doaibmi searvegotteráđi jođiheaddji Inger Marie B. Eira čujuhii iežas kommeanttas ahte jus galggašii oažžut eanet báikki olbmuid ohcat girkolaš virggiide, de fertet bidjat sániid dasa mii olbmuide lea váttis. Oallugat eai duosttastuva bargagoahtit girkus, ballet šaddamis almmolaš olmmožin. Muhto searvegoddi hálidivččii fievrredahttit risttalašvuođa viidáseappot. Danin fertešeimmet šaddat čeahpibun movttidahttit ja addit rámi sidjiide geat barget girkolaš bargguid. Ja mii fertet maiddái ieža oahppat váldit vuostá rámi.

Váldočuoggát čoahkkima ságastallamis: 

Rekrutterema birra:

Rekrutteren lea dávjá váttis dáppe, erenoamážit  unnán proseanta virggiide. Muhto ferte maiddái geahččat makkár vejolašvuođat mis leat ávžžuhit nuoraid váldit  oasseáiggevirggiid danin go girku dárbbaša olmmošlaš návccaid. Ásahit stipeandaortnegiid nuoraide, ja addit fágalaš fálaldagaid omd. Sámi Allaskuvllas, livčče maiddái muhtin vejolašvuođat.

Dáruiduhttin lea dahkan čiekŋalis háviid sámi álbmogii, ja sápmelažžan doalahit mii iežamet vehá eret girkolaš bargguin. Norgga girku lea huksejuvvon dáru jurddašanvuogi mielde. Midjiide leat muitaluvvon ollu suttu birra, ja dalle šaddá alla lassa bargat girkus. Lea dehálaš ahte mii šaddat ieža subjeaktan iežamet girkoeallimis. Danin ferte bidjat sániid dasa mii dás lea váttis.

Troanddimis leat vásihan ahte go rahpe nuoraidsearvvi, de šattai nuoraide álkit boahtit girkui. Nuoraid ferte geasuhit girkui. 

Dán áigge leat oallut sápmelaččat váldán alitoahpuid, muhto unnán girkolaš oahpuid. Girku ii leat diehttelaš válljejupmi, ja dasa leat máŋga siva; ovttalágánvuođagáibádus, boaresolbmuid doaibma doalahit ”bajilgeahču”, ja maiddái dat ahte dán áigásaš nuorra báhpat  jurddašit earáládje go ovdal, sii čoahkkanaddet dávjá guovddáš báikkiide sihke bearraša ja fágabirrasiid dihte. Davvi-Norgga birra leat maid máŋggalágan guottut, ja lea áibbas dárbbašlaš movttidahttit báhpaid oahppat sámegiela. Dat soaitá dál nissoniid vuorru álgit girkolaš virggiide?

Lea riekta ja mávssolaš nannet mánáid / nuoraid iešdovddu. Muhto girku vuosttaš ášši lea atnit ovddasmorraša sielu bestojumi ovddas. 

